
BLIADHNA GHNÌOMHACH AGUS SHOIRBHEACHAIL AIG BÒRD NA GÀIDHLIG 

Ciad aithisg bhliadhnail air a foillseachadh an-diugh

Inhbir Nis, Alba, 24 Sultain 2004 – Anns a’ chiad bhliadhna, tha Bòrd na Gàidhlig air taic agus misneachd thàbhachdach a thoirt don Ghàidhlig agus do a cultar. 

Anns a’ bhliadhna 2003-4, bhrosnaich am Bòrd an deasbad air Bile na Gàidhlig, dh’obraich e ris na prìomh bhuidhnean Gàidhlig gus planaichean-gnìomha a dheasachadh, dh’aontaich e ri 69 iarrtasan taice luach còrr is £750,000, agus chùm e co-labhairt ro-innleachdail air foillseachadh Gàidhlig. Anns a’ chiad aithisg bhliadhnail, air a cur air bhog an-diugh, tha am Bòrd a’ toirt mion-chunntas air na gnìomhan seo agus air grunn thachartasan eile. 

“Bha stèidheachadh a’ Bhùird na fhìor cheum sònraichte misneachail dha inbhe na Gàidhlig. Sa chiad bhliadhna seo, tha sinn air spàirn mhòr a dhèanamh gus deagh bhunait a chur air bhonn airson adhartais anns an ùine a tha romhainn,” thuirt cathraiche Bòrd na Gàidhlig, Donnchadh Fearghasdan. 

Tha am Bòrd maoinichte gu h-iomlan le tabhartas-taice bho Riaghaltas na h-Alba, bhon a fhuair e £274,000 sa bhliadhna 2002-3 agus £825,000 sa bhliadhna 2003-4. Anns an aithisg, tha am Bòrd a’ toirt taing don Riaghaltas agus don a h-uile neach a thug taic dha rè na bliadhna. 

“A dh’aindeoin na bha ri dhèanamh ann a bhith a’ stèidheachadh buidheann gu tur ùr, ’s e bliadhna shoirbheachail agus ghnìomhach a bha anns a’ chiad bhliadhna seo aig Bòrd na Gàidhlig,” thuirt àrd-oifigear a’ Bhùird, Ailean Caimbeul.

A’ coimhead roimhe

Anns an aithisg, tha am Bòrd a’ cur cuideam air mar a tha e a’ togail cheanglaichean pròifeiseanta le buidhnean Gàidhlig eile. Tha e cuideachd a’ coimhead roimhe agus a’ gabhail fadachd ri cothroman co-obrachaidh ùra fhaighinn le buidhnean poblach ri linn Bile na Gàidhlig. 

“Tha sinn air leth mothachail air cho cudthromach ’s a bhios Bile na Gàidhlig, an dà chuid a thaobh slàinte a’ chànain san fhad ùine agus cuideachd a thaobh obair a’ Bhùird gu practaigeach,” thuirt Ailean Caimbeul.  

Bidh e mar phrìomh amas aig a’ Bhòrd Plana Nàiseanta na Gàidhlig a dheasachadh, ach cha tèid am plana seo fhoillseachadh gus am bi Bile na Gàidhlig stèidhichte anns an lagh. Gu ruige sin, bidh obair a’ Bhùird fo iùl plana-gnìomha, air a bhonntachadh air na prìomhachasan leasachaidh a chaidh aontachadh mar-thà.

[crìoch]

LEASACHADH

PRÌOMH THACHARTASAN NA CIAD BLIADHNA AIG BÒRD NA GÀIDHLIG

Seo prìomh thachartasan na bliadhna 2003-4 aig Bòrd na Gàidhlig:

· Chaidh am Bòrd, le ochdnar bhall aig a bheil eòlas farsaing air leasachadh na Gàidhlig, a stèidheachadh agus a chlàradh mar chompanaidh earranta.

· Chaidh prìomhachasan agus amasan leasachaidh a’ Bhùird aontachadh agus fhoillseachadh.

· Chaidh sgioba luchd-obrach a thrusadh agus fhastadh fo stiùireadh an àrd-oifigeir, Ailein Chaimbeil.

· Thug sreath choinneamhan poblach air feadh na h-Alba cothrom don choimhearsnachd fiosrachadh fhaighinn mun Bhòrd agus mun obair aige. 

· Às dèidh do Bhile na Gàidhlig nochdadh mar phàipear conaltraidh, dheasaich am Bòrd freagairt mhionaideach a chaidh chun an Riaghaltais.

· Chuir am Bòrd air dòigh 17 coinneamhan poblach gus cothrom a thoirt don mhòr-shluagh Bile na Gàidhlig a dheasbad. 

· Ghabh am Bòrd air fhèin an t-uallach airson dèiligeadh ri airgead bliadhnail do 13 buidhnean Gàidhlig, is iad uile a’ deasachadh phlanaichean-gnìomha airson 2004-5.

· Dh’aontaich am Bòrd ri 69 iarrtasan taice, luach £754,363. 

· Chùm am Bòrd co-labhairt ro-innleachdail air foillseachadh Gàidhlig.

· Nochd rannsachadh eadar am Bòrd is am BBC gu bheil taic làidir don Ghàidhlig air feadh na h-Alba.

CÙL-FHIOSRACHADH

Chaidh Bòrd na Gàidhlig a chruthachadh anns a’ Ghiblein 2003 le Riaghaltas na h-Alba, airson seasmhachd a thoirt don Ghàidhlig agus a cultar an Alba san àm air thoiseach.

Bithear a’ sùileachadh gun leasaich is gun glèidh Bòrd na Gàidhlig plana ro-innleachdail airson leasachadh na Gàidhlig. Suidhichidh am plana nàiseanta airson Gàidhlig cuimsean is amasan a’ Bhùird, a phrìomhachasan, a thargaidean agus a chomharran coilionaidh, a’ gabhail a-steach cheuman mu, is mìneachadh air a phrògraman airson breithneachadh is measadh a phoileasaidhean.

Bidh obair Bòrd na Gàidhlig a’ gabhail a-steach: deasachadh phlanaichean nàiseanta airson na Gàidhlig; àrdachadh a’ chànain; stiùireadh gu nàiseanta; co-òrdanachadh is buileachadh; agus co-obrachadh le buidhnean poblach eile.

Airson tuilleadh fiosrachaidh air Bòrd na Gàidhlig, rachaibh gu: www.bord-na-gaidhlig.org.uk
